
sþ. 53. Tillaga til þingsályktunar [49. mál]
um heildarlöggjöf, skipulag og varnir vegna hættu af snjóflóðum og skriðuföllum.

Flm.: Helgi Seljan, Arni Gunnarsson, Stefán Valgeirsson.
Sverrir Hermannsson, Stefán Jónsson.

Alþingi ályktar að skora á ríkisstjórnina að hún beiti sér fyrir að sett verði
hið fyrsta, og eigi síðar en á árinu 1981, heildarlöggjöf um skipulag varna gegn
tjóni af völdum snjóflóða og skriðufalla.

Við samningu löggjafarinnar verði m. a. höfð í huga eftirfarandi atriði:
a) Staðið verði skipulega að gagnasöfnun um snjóflóð og skriður sem fallið hafa

og rannsóknum á staðháttum og veðurfarsþáttum á þeim stöðum þar sem búast
má við hættu af völdum snjóflóða eða skriðufalla. A grundvelli slíkra athugana
verði landinu skipt í svæði með tilliti til þessara þátta og settar verði reglur
um nýtingu einstakra svæða.

b) Við skipulag byggðar gildi sú meginregla að byggja ekki hús til fbúðar eða
atvinnurekstrar á svæðum, sem talið er af sérfróðum aðilum að snjóflóð eða
skriðuföll geti náð til. Ekki verði hafin vinna við skipulag vegna byggðar á
nýjum svæðum fyrr en fyrir liggur úttekt og afstaða réttra aðila með tilliti
til ofangreindra þátta. Sé talið óhjákvæmilegt að byggja á slíkum svæðum liggi
fyrir mótaðar tillögur uni kröfur til bygginga, um varnarvirki, tilkostnað og
fjármögnun við gerð þeirra, áður en afstaða er tekin til skipulagstillagna af
yfirvöldum.

e) Gerðar verði tillögur um varanleg varnarmannvirki fyrir byggð á hættusvæð-
um svo og fyrir mikilvægar smngönguleiðir, orkulínur, hitaveitur og önnur
mikilvæg mannvirki.

d) Rannsóknum á þessu sviði og fyrirbyggjandi varnaraðgerðum verði markaður
ákveðinn sess í stjórnkerfi landsins og lagður fjárhagslegur grundvöllur að
slíku starfi og mótaðar reglur um kostnaðarhlutdeild opinberra aðila i þvi
sambandi.

e) Tryggt verði að ekki sé haldið áfram mannvirkjagerð á liklegum hættusvæðum
nema að vandlega athuguðu máli eða uns viðunandi varnaraðgerðum hefur
verið komið í framkvæmd.

f) Á stöðum, þar sem byggð er risin og hætta er talin á snjóflóðum, verði komið
upp eftirlits- og viðvörunarkerfi er tengist áætlun um rýmingu svæðanna þegar
hætta er talin yfirvofandi. A þeim stöðum á landinu, þar sem snjóflóðahætta
er mest, verði stefnt að því að koma á fót svæðisstöðvum þar sem fylgst verði
með veðurfari og öðrum þáttum, sem áhrif hafa á snjóflóða- og skriðuhættu,
og safnað og miðlað upplýsingum til réttra aðila.

g) Lögð verði áhersla á fræðslu og upplýsingar til almennings um þessi mál,
bæði að því er varðar byggð ból og ferðalög og útivist utan byggðar, um
hættu vegna snjóflóða og skriðufalla. Björgunaraðilum i landinu verði kynnt
undirstöðuatriði varðandi björgun úr snjóflóðum og almenningi hversu bregð-
ast skuli við í slíkum tilvikum og forðast hættur.

Greinargerð.
Tillaga þessi hefur tvívegis verið flutt, en ekki hlotið afgreiðslu. Greinargerð

nú er nokkuð aukin.
Nýlega kom út á vegum Rannsóknastofnunar byggingariðnaðarins ritið Snjór

og snjóflóð, tekið saman af Þórarni Magnússyni verkfræðingi. Þar er fjallað ítarlega
um eðliseiginleika snævar. veðurfarsþætti og myndun snjóflóða svo og áhrif þar af.
Einnig er kafli um áhrif landslags á myndun flóða og síðast en ekki síst tillaga
að mæli- og athugunarkerfi til notkunar við mat á snjóflóðahættu svo og um leitar-
og biörgunaraðferðir.

Á grundvelli margs þess, sem í ritinu er fram sett, og náinnar athugunar
Þórarins Magnússonar verkfræðings á máli þessu í heild er byggð tillaga sú um
heildarlöggjöf, sem hér er flutt.

Kunnum við flm. Þórarni bestu þakkir fyrir, hve mikið verk hann hefur i
þetta lagt, bæði hvað snertir tillögugerðina sjálfa svo og greinargerðina.

Þýðing þess, að hér sé tekið á af alvöru og myndar skap, er slík að um hana
þarf ekki mörg orð, svo augljós er hún.

Frá þvi sögur hefjast á íslandi hafa snjóflóð valdið meira manntjóni en nokkrar
aðrar náttúruhamfarir hér á landi. Einnig hafa snjóflóð valdið geysimiklu tjóni
á skepnum og mannvirkjum.

Samkvæmt skráðum heimildum er vitað um 600 íslendinga sem hafa látið
lífið af völdum snjóflóða frá því sögur hefjast. en eflaust er talan mun hærri. Á
síðustu öld er vitað um nálægt 200 manns sem létu lífið i snjóflóðum, og það sem
af er þessari öld hafa um 120 manns hlotið sömu örlög og nær árlega hækkar tala
fórnarlambanna.

Skriðuföll og /n'jóthrun hafa einnig valdið miklu tjóni á mönnum, skepnum
og eignum. Frá upphafi er vitað um nálega 200 manns sem látið hafa lifið af völdum
skriðufalla og grjóthruns.

Fullyrða má að með markvissum varnar aðgerðum megi verulega draga úr
tjóni af völdum þessara náttúruhamfara.

Af þeim náttúruhamförum, sem skapa okkur íslendingum vanda, er sennilega
hægt að ná mestum árangri i baráttunni við snjóflóðin. Stafar það einkum af þvi.
hve staðbundin þau eru og háð veðurfarsþáttum sem að töluverðu leyti er hægt
að mæla og fylgjast með.

Eðlilegt er að fjallað sé sameiginlega um snjóflóð, skriðuföll og grjóthrun
vegna þess að oft er um samspil þessara þátta að ræða og varnaraðgerðir eru í
grundvallaratriðum byggðar á svipuðum forsendum.

Varnaraðgerðum vegna þessara náttúruhamfara má einkum skipta i tvo þætti.
þ. e. skipulags-, eftirIits- og viðvörunaraðgerðir annars vegar og svo byggingu varnar-
virkja. Forsendur allra slíkra aðgerða eru víðtækar rannsóknir, m. a. á landslags-
og veðurfarsaðstæðum, svo og gagnasöfnun um snjóflóð og skriður sem áður kunna
að hafa fallið.

Erlendis, þar sem skriðuföll og snjóflóð hafa skapað vandamál, hefur viða
verið komið á fót rannsóknarstofnunum sem ætlað er að finna leiðir til varnar
gegn þessum vanda.

t Davos í Sviss hefur verið starfandi rannsóknastöð frá árinu 1935, og þar eru
nú um 30 vísindamenn við störf allt árið (Das Eidgehössische Institut fiir Schnee-
und Lawinenforschung). Þetta er ein stærsta og virta sta rannsóknarstöð sinnar
tegundar í heimi. Við stöðina eru einkum stundaðar undirstöðurannsóknir á snjó
og snjóflóðum og vörnum gegn þeim, en einnig eru unnin þar verkefni fyrir einstök
byggðarlög og aðra aðila sem við snjóflóðavandamál eiga að etja.

í skipulags- og byggingalöggjöf í Sviss eru ákvæði varðandi þá hættu sem stafar
af snjóflóðum og skriðuföllum, og ríkið greiðir þar langmestan kostnað við rann-
sóknir og gerð varnarvirkja i einstökum byggðarlögum.

Í Noregi var árið 1971 stofnuð sérstök deild fyrir snjóflóða- og skriðurann-
sóknir á vegum Norges geotekniske institutt (NGI), og starfa þar 5-6 menn. For-
stöðumaður deildarinnar, Karsten Lied, kom ásamt öðrum manni til Neskaupstaðar
haustið 1975,en deildin tók að sér að gera tillögur um skipulags-, eftirlits- og viðvör-
unaraðgerðir svo og um byggingu varnarvirkja í Neskaupstað.

t norskum skipulagslögum, byggingasamþykktum og víðar eru ákvæði varðandi
hættu af völdum snjóflóða og skriðufalla og um nýtingu lands o. fl. þar sem um
slíka hættu er að ræða.

f Noregi er starfandi sjóður, Statens Naturskadefond, sem hefur það hlutverk
að bæta tjón af völdum náttúruhamfara svo og að fjármagna fyrirbyggjandi aðgerðir.
Sjóðurinn kostar að fullu alla undirbúningsvinnu, gagnasöfnun, hönnun o. þ. h. vegna
skipulags-, eftirlits- og viðvörunaraðgerða og vegna byggingar varnarmannvirkja á
byggðum svæðum, og hann greiðir 75-90% af kostnaði við gerð mannvirkjanna
sjálfra.

Auk þessara rannsóknastofnana eru víða annars staðar starfandi slíkar stofnanir,
t. d. í Bandaríkjunum, Kanada, Sovétríkjunum og víðar.

Hér á landi hefur þessum vandamálum því miður verið allt of lítið sinnt fram
að þessu. Síðustu 5-6 árin hefur þó vaknað áhugi á lausn þessara vandamála og
skal getið þess helsta sem gert hefur verið:

Vorið eftir snjóflóðaslysið i Neskaupstað, eða 14. mai 1975, var samþykkt á
Alþingi þingsályktunartillaga frá Tómasi Árnasyni um rannsóknir á snjóflóðum
og skriðuföllum. Rannsóknaráð ríkisins skipaði síðan nefnd til að gera tillögur
um fyrirkomulag þessara mála hér á landi. Nefndin skilaði áliti í maí 1976.

f álitsgerð nefndarinnar koma fram tillögur og ábendingar varðandi ýmsa þætti
snjóf'lóðarannsókna, svo sem um upplýsingasöfnun og tengsl veðráttu, landslags
og snjóflóða, skiptingu landsins og einstakra byggða í svæði eftir snjóflóðahættu,
tillögur um varnir gegn snjóflóðum svo og um styrkleika bygginga með tilliti til
snjóflóða. Einnig eru í álitsgerðinni tillögur um skipulag rannsókna, snjómælinga
o. fl. í framtíðinni sem forsendu fyrir snjóflóðaspám.

Snjóflóðanefnd Neskaupstaðar var skipuð á vegum bæjarstjórnar þar i sept.
1975. Nefndin fékk norsku snjóflóðarannsóknastöðina til að kanna aðstæður f Nes-
kaupstað og gera tillögur um varnaraðgerðir, þ. á m. um byggingu varnarvirkja.
Nefndin skilaði ítarlegu áliti i október 1976.

Haustið 1975 ákváðu Rauði kross íslands, Hjálparstofnun kirkjunnar og Norð-
firðingafélagið í Reykjavík að verja vöxtum af því fé, sem safnaðist vegna snjó-
flóðanna í Neskaupstað, til að styrkja menn til náms í snjóflóðavörnum. Þrir styrkir
voru veittir og hafa styrkþegar farið í nokkrar kynnis- og námsferðir til annarra
landa. Söfnuðu þeir miklum upplýsingum og gögnum, skoðuðu mannvirki og tengsl
fengust við marga aðila sem fást við rannsókn snjóflóða og skriðufalla.

Einnig hefur nokkuð verið unnið að þessum málum á Siglufirði, Seyðisfirði,
Eskifirði, hjá Rafmagnsveitum ríkisins, Vegagerð ríkisins og e. t. v. viðar.

Vorið 1978 fól forsætisráðuneytið samgönguráðuneytinu að fara með málefni
sem varða snjóflóðavarnir. Samgönguráðuneytið mun hafa falið Veðurstofu Is-
lands að annast þessi mál.

Almannavarnir hafa haldið fræðslufund um snjóflóðamál, og kennsla i björgun
úr snjóflóðum hefur farið fram á nokkrum stöðum. Rit um snjóflóðamál hafa
verið gefin út á vegum Rannsóknastofnunar byggingariðnaðarins og Raunvísinda-
stofnunar Háskóla Íslands.

Í íslensk lög og reglugerðir vantar nær algerlega ákvæði um hvernig bregðast
skuli við og koma i veg fyrir hættu af völdum snjóflóða og skriðufalla. t lögum
um almannavarnir og lögum um Viðlagatryggingu Islands er að vísu fjallað um
náttúruhamfarir og þar er kveðið á um hvað gert skuli þegar slys af völdum nátt-
úruhamfara eru orðin staðreynd, en einnig nokkuð rætt um fyrirbyggjandi aðgerðir.

í lögum um Viðlagatryggingu Islands er heimildarákvæði sem hljóðar þannig:
,,19. gr. Stjórn stofnunarinnar er heimilt að veita fé til að styrkja framkvæmdir,
sem ætlað er að varna tjóni af völdum náttúruhamfara."

Þetta og vissar greinar i lögum um almannavarnir eru sennilega einu ákvæðin
í íslenskum lögum þar sem gert er ráð fyrir fyrirbyggjandi varnaraðgerðum vegna
náttúruhamfara. í nýju byggingarreglugerðinni frá 1979 er ákvæði sem bannar að
veitt sé byggingaleyfi á svæðum þar sem vitað er að tjón hefur orðið af völdum
snjóflóða, skriðufalla, grjóthruns, flóða eða af völdum annarra náttúruhamfara.
Hér er um nýtt ákvæði að ræða sem ekki var í fyrri byggingarreglugerðum. Í skipu-
lagslögum, reglum um öryggi á vinnustað, vegalögum. jarðalögum, ábúðarlögum,
orkulögum o. s. frv. er hvergi að finna ákvæði varðandi hættu af völdum skriðufalla
og snjóflóða.

Það er því augljóslega mjög brýnt að sett verði heildarlöggjöf um skipulag
varna gegn náttúruhamförum af völdum snjóflóða, skriðufalla og grjóthruns.

Setja þarf sem allra fyrst í skipulagslög og reglugerðir og víðar ákvæði um
landnýtingu þar sem búast má við slíkum náttúruhamförum. Í mörgum tilfellum
er eflaust hægt að hafa hliðsjón af þeim reglum sem gilda erlendis, t. d. í Sviss eða
Noregi. Á hættusvæðum. sem eru í byggð þegar nýjar reglur taka gildi, þarf að
skipuleggja gerð varnarvirkja.

Nauðsynlegt er að lagður verði fjárhagslegur grundvöllur að starfi við snjó-
flóðavarnir og að kveðið verði á um skiptingu kostnaðar milli ríkisins og sveitarfélaga.
Athuga þarf hlutverk Viðlagatryggingar Íslands í þessu sambandi.

Hér á landi munu vera 15-20 þéttbýlisstaðir þar sem hætta getur verið á tjóni
af völdum snjóflóða, skriðufalla eða grjóthruns, og mörg svæði og mannvirki hafa
orðið fyrir verulegum skakkafðllum af þessum sökum.

þvi miður eru þess viða dæmi, að mannvirki eru enn reist á svæðum, þar sem
vitað er að skriður eða snjóflóð hafa fallið. Hér getur orðið um dýrkeypt mistök
að ræða og leggja verður allt kapp á að koma i veg fyrir að slikt haldi áfram.
Fyrirbyggjandi aðgerðir hljóta, þegar til lengdar lætur, að vera sú fjárfesting sem
skilar bestum arði.

Það getur varla talist eðlilegt, að á sama tíma og þjóðfélagið er reiðubúið að
taka á sig stóráföll af völdum náttúruhamfara (sbr. lög um Viðlagasjóð og Við-
lagatryggingu Íslands) skuli jafnlítiI áhersla vera lögð á fyrirbyggjandi aðgerðir
og raun ber vitni.

